
Fiskimálaráðharrin lýgur 
í almennari sending

Javnaðarflokkurin fongdur av dupultmorali 

Frank Davidsen

Ein visti ikki, um ein skuldi 
flenna ella gráta, meðan 
fiskimálaráðharrin í doku­
mentarinum í kvøld bein­
leiðis leyg upp í andlitið á 
øllum Føroya fólki. Sjálvsagt 
var hann fult greiður yvir, at 
línuskipini ongan sum helst 
møguleika høvdu til sjálvi at 
fiska kvotuna við dorg, so­

leiðis sum hann førdi fram 
fyri Føroya fólki. Men hvat, 
hetta er ikki fyrsta lygnin 
og undanstøkkingin undan 
veruleikanum, okkara fiski­
málaráðharri hevur borðreitt 
við. Sum tað so væl varð sagt 
í sendingini, so hevur hann 
øll árini brúkt eitt undantak 
í §9 í lógini um vinnuligan frá 

1994, ið snúði seg um botn­
fiskaveiðuna undir Føroy­
um.

Við hesum undantaki til 
veruligu lógina, so hevur 
fiskimálaráðharrin ólógliga 
vunnið sær hevd til, at hann 
persónliga sum ein annar 
diktatorur kann býta út av 
fólksins ogn. At hann skal 

koma sær, at sæta sær og 
sínum, tað vóru øll greið yv­
ir. Hvussu langt kann ein 
korumpera seg, tá eins egnu 
synir, helst fram um nógvar 
aðrar, hava fingið tjans við 
milliónainntøku, helst gjøgn­
um somu fartelefon, ið teir 
útvaldu hava fingið fólksins 
ogn. Hetta vísur bert muruna 

í einum manni, sum saman 
við fíggjarmálaráðharranum 
hevur ta totalu politisku 
maktina í Tinganesi.

Marin Katrina 
Frýdal
Tjóðveldi

Tað gongur sjón fyri søgn, 
at tað er Fólkaflokkurin, ið 
hevur fatur í langa endanum 
og stýrir á Vaglinum í Havn. 
Hetta kom týðiliga til sjónd­
ar á býráðsfundinum hós­
kvøldið, har hógvarnir hjá 
Fólkaflokkinum saman við 
einræðis borgarstjóranum 
komu til sjóndar. Fruktirnar 
av, at borgarstjórin er farin 
í song við Fólkaflokkinum, 
síggjast nú týðiligari enn 
nakrantíð.

Eftir at hava sitið í bý­
ráðnum í samfull 10 ár, 
má eg staðfesta, at eg ikki 
havi upplivað nakað meira 
ódemokratiskt enn tað, sum 
fór fram á býráðsfundinum 
hóskvøldið. Her beinleiðis 
noktaði borgarstjórin mær 
orðið, so eg kundi seta fram 
sjónarmið míni í tveimum 
málum, sum eg sjálv hevði 
biðið fáa sett á skrá. 

Talan var um tvey mál, 
sum meirilutin í Menta­
málanevndin hevur felt. 
Nevniliga málið um at gera 
Hoyvíkshøllina lidna, og 
málið um “TÍTT” (Tilbúgving 

í Tøkum Tíma), ið snýr seg 
um eina royndarverkætlan, 
ið er sprottin úr SSP-sam­
starvinum. Eitt tvørfakligt 
samstarv millum skúlaverk, 
sosialar myndugleikar og 
løgreglu. Hetta eru stovnar 
og myndugleikar, sum hvør 
á sín hátt hava serliga ábyrgd 
fyri trivnaði og uppvøkstri 
hjá børnum og ungum. 

Útbygningurin í Hoyvíks­
høllini er enn ikki liðugt inn­
rættaður, tí meirilutin hevur 
sitið og tøvt uppi í málinum 
nú í tvey ár og harvið týðiliga 
víst, at als eingin vilji er at 
gera arbeiðið liðugt. Peningur 
er avsettur, men nakað vant­
ar í, og hóast peningur er tøk­
ur á íløguætlanini fyri ítrótt, 
sum kortini ikki verður 
brúktur, so hendir einki.

 
Grovt ódemokratiskur 
framferðarháttur
Eg hevði biðið um at fáa mál­
ið á skrá fyri at fáa svar upp 
á nakrar spurningar hesum 
viðvíkjandi. Eitt nú hví arb­
eiðið ikki verður gjørt liðugt, 
og hví vilji ikki er til staðar 
at betra um karmarnar hjá 
teimum hundraðtals íðkandi 
hoyvíkingunum, har hond­
bóltsfelagið H71 húsast. Eitt 
felag, ið ikki einans skipar 
fyri venjingum og kapping­
um, men fyri alskyns øðrum 
tiltøkum, ið eru við til at 
skapa trivnað og styrkir um 
samleikan hjá borgarunum í 
Hoyvík. Og so varð eg enntá 
noktað at koma til orðanna 
og greiða frá, hví eg vildi hava 
hesi mál á skrá. Ja, tú lesur 

rætt; eg fekk ikki orðið í mín­
um egnu málum. Grovari og 
meira ódemokratiskt kann 
tað neyvan verða!

Í staðin gav einræðisharr­
in, Heðin Mortensen, floks­
felaga sínum, Helenu Dam á 
Neystabø, orðið, so hon kundi 
koma við eini sjóforkláring 
um, at Mentamálanevndini 
framvegis arbeiðir við mál­
inum og tí ynskti málið aft­
ur í nevnd. Men Harragud, eg 
hevði júst ynskt málið í bý­
ráðið, tí meirilutin í Menta­
málanevndin hevði felt tað. 
Tí ætlaði eg at seta nakrar 
spurningar og hoyra sjónar-
miðini hjá meirilutanum og 
grundgevingarnar fyri, hví 
málið ikki er loyst.

Hetta er tað, sum Javnað­
arflokkurin, ella rættari, Heð­
in Mortensen og Helena Dam 
á Neystabø, saman við Fólka­
flokkinum, standa fyri. Rest­
in av umboðunum í flokkin­
um hjá einræðis-harranum 
tala ikki at.

Avtalað spæl áðrenn 
býráðsfundin
Málið um tvørfakliga sam­
starvið á barnaøkinum, nevnt 
TÍTT, var annað málið, sum 
eg hevði biðið um at fáa til 
viðgerðar í býráðnum. Hetta 
er eitt týdningarmikið mál, 
sum ein meiriluti í Menta­
málanevndini feldi uttan 
nakra grundgeving, hóast 
bæði trivnaðarstjórin, leiðar­
in á barna- og ungdómsdeild­
ini og sosialdeildarleiðarin 
høvdu mælt til at seta skip­
anina í verk. 

Eg hevði ætlað mær m.a. 
at sett spurningar um, hvørj­
ar grundgevingar vóru fyri 
at fella málið, men aftur her 
noktaði høvuðkamburin 
borgarstjórin mær orðið. Eis­
ini her gav hann ístaðin He­
lenu Dam á Neystabø orðið, 
sum aftur kom við einum 
uttanumtosi, ið lítið og einki 
høpi var í, tíansheldur kom til 
nakað orðaskifti. Ístaðin varð 
málið beint aftur í nevnd.

Hetta var sjálvandi alt 
avtalað spæl áðrenn fundin. 
Handlimátin hjá Javnaðar­
flokkinum í Tórshavnar bý­
ráðið stendur í skerandi and­
søgn til tað, sum sami flokkur 
í Løgtinginum sigur seg um­
boða, har flokkurin hevur 
frásagt sær alt samgongu­
samstarv við Fólkaflokkin. 
Kundi hugsað mær at vitað, 
hvat landsformaður floksins 
heldur um atburðin hjá sín­
um egna flokki í býráðnum.

Breyt meg av og bað 
meg seta meg niður
Fyri stuttum høvdu vit eitt 
annað mál í býráðnum um 
ólógliga bygging hjá Javn­
aðarflokkinum í húsunum í 
Steinatúni. Hóast tað á bý­
ráðsfundinum varð gjørt 
vart við, at borgarstjórin 
sum næstformaður í Javnað­
arflokkinum var ógegnigur í 
málinum, so dugdi Heðin 
Mortensen als ikki at síggja 
seg vera ógegnigan, men lut­
tók í viðgerðini. 

Lítið hevur hann lært av 
kæruniðurstøðuni hjá Kar­
sten Revsbech professor, dr. 

jur., at hann eisini luttók í 
viðgerðini av traðarmálinum. 
Uppaftur meira ógegnigur 
sum hann var eisini í hesum 
máli, tryggjaði hann sínum 
egna næsta ættarliði komm­
unalu trøðna í Havnardali. 
Eg spyrji bara, nær nakað 
fær fylgjur á Vaglinum?

Ófatiligt, men satt, so eru 
tað fólkaflokksvinirnir hjá 
Heðini Mortensen og hann 
sjálvur, sum í felag við harð­
ari hond stýra javnaðarmeiri­
lutanum í býráðnum. Hetta 
hóast flokkurin landspolit­
iskt einki vil hava við Fólka­
flokkin at gera. Her er talan 
um dupultspæl hjá Javnað­
arflokkinum, so tað stendur 
eftir. 

Eg kann eisini nevna tvey 
onnur dømir um einræðis­
harra atferðina hjá borgar­
stjóranum. Tá málið um utt­
andura økini hjá skúlunum í 
kommununi kom til viðgerð­
ar, bað eg um orðið, har eg 
sum skúlastýrislimur í skúl­
anum við Løgmannabreyt og 
í skúlanum á Velbastað, m.a. 
skuldi greiða frá støðuni í 
hesum báðum skúlunum. 
Her slapp eg ikki at gera meg 
lidnan, áðrenn borgarstjórin 
breyt meg av og bað meg seta 
meg niður. Frekari og ódemo­
kratiskari atburð sum polit­
ikari havi eg ongantíð upp­
livað. Eg eri bæði málleys og 
skelkað.

Vendu ryggin til 
størstu íløgu í søguni
Somuleiðis tá málið um 
útbyggingina av Skansa­

bryggjuni kom fyri á býráðs­
fundinum. Her fór helvtin av 
meirilutanum av fundinum 
og vendu sostatt kjakinum 
bakið. Ei heldur hoyrdu tey, 
hvat varð sagt í málinum, ið 
snýr seg um størstu og dýr­
astu íløgu í søgu Tórshavnar 
kommunu, og sum skatt­
gjaldarin sjálvandi verður 
skuldarbundin fyri. 

Meirilutin hevur gjørt av 
at útbyggja Skansabryggjuna 
fyri hálva milliard krónur, 
kosta hvat tað kosta vil. 
Hetta verður gjørt, uttan at 
onnur økir í kommununi eru 
kannaði, og uttan at nakrar 
kanningar og framskrivingar 
eru gjørdar við atlit til Eyst­
uroyartunnilin og broyting 
av ferðslumynstri, framtíðar 
farmaflutningi, demografisk­
um broytingum o.s.fr. Har­
umframt er málið als ikki 
viðgjørt í teknisku fyrisit­
ingini og hevur hvørki verið 
fyri í Teknisku nevnd, Nátt­
úru- og umhvørvisnevndini 
ella Byggi- og býarskipanar­
nevndini.

Tað er ein sannroynd, 
at fólkaræði á Vaglinum er 
káma burtur og við einum 
borgarstjóra, sum einræðis­
harri stýrir býráðnum, uttan 
at hetta fær nakrar avleið­
ingar.

Við býráðskvøðu

Hvar eru tey politisku virðini, sum Javnaðarflokkurin sigst umboða? Fólkaræði, 
talufrælsi, opinleiki og javnrættindi? Eg spyrji bara, tí tað sum gongur fyri seg á Vaglinum 
í Havn stendur í skerandi mótsøgn til áðurnevndu hugtøk, ið flokkurin sigur seg 
byggja á. Eitt lýsandi dømi um, at fyri summi er dupultmoralur dupult so góður.

